Atxiki gabeko foru parlamentari Manu Ayerdi Olaizola jaunak idatziz erantzuteko galdera egin du ordezkaritza handiena duten sindikatuek eta enpresa-erakundeek Nafarroako Enplegu Zerbitzuaren zuzendaritzan eta kudeaketan duten parte-hartzeari buruz (8-14/PES-00116). Galdera hori 2014ko maiatzaren 22ko 1586 sarrera-zenbakiarekin erregistratu zen. Hona Nafarroako Gobernuko Ekonomia, Ogasun, Industria eta Enpleguko kontseilariak horri buruz ematen dion informazioa:
PES 82 galderaren erantzuna dela-eta egindako interpretazioari dagokionez, esan behar da enplegurako lanbide prestakuntzarako diru-laguntzak arautzen dituen araudia Estatukoa dela. Nafarroako Enplegu Zerbitzuak, berriz, araudi horri egokitutako diru-laguntzen deialdia onesten du. Nafarroako Enplegu Zerbitzuko Batzorde Iraunkorraren eta Gobernu Kontseiluaren eskudantzien artean ez dago diru-laguntzetarako deialdiak onestearena; bai, ordea, enplegu-politiketan parte-hartzearena eta arau erregulatzaileen adostasun txostena egitearena. Adostasun txosten hori exijitzen da lege- edo erregelamendu-arauak onesteko. Ez da exijitzen, aldiz, diru-laguntzetarako deialdiak egiteko.
Halaber, Batzorde Iraunkorraren eskudantzietako bat da adostasuna ematea entitate laguntzaileekin egindako lankidetza-hitzarmenei buruz.  Lankidetza-hitzarmenak diru-laguntzak emateko tresna bat dira. Haien bitartez, aldeek diru-laguntza arautzen duten terminoak adosten dituzte. Nafarroako Enplegu Zerbitzuak tresna hori erabiltzen du diru-laguntzak zuzenean emateko, Diru-laguntzei buruzko azaroaren 9ko 11/2005 Foru Legeko 17.a) artikuluan ezarritakoaren arabera. Hartara, hitzarmenak, Nafarroako Aurrekontu Orokorrei buruzko Foru Legean onetsitako zenbatekoaren arabera, kontusailean ageri den onuradunarekin izenpetzen dira, lege horretan zehaztutako neurriak garatze aldera. Horrenbestez, Batzorde Iraunkorrak ez du erabakitzen nork jaso behar duen diru-laguntza bat, ez eta haren zenbatekoa ere. Adostasuna erakusten du entitate laguntzaileek garatutako programak direla-eta, zeinak lankidetza-hitzarmenen bitartez araututa baitaude. Adostasun horren xedea da Batzordeko kideek berrets dezatela Nafarroako Enplegu Zerbitzuak finantzatzen dituen programak eta neurriak bat datozela aurrez onetsitako enplegu politika aktiboen plangintzarekin.
Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

